Галина Семенова
Калык лыдӞиське... дорысьтыз потатэк
Удмуртиысь Национальной библиотекалы 15-тӥ куартолэзе 95 ар тырмиз. Туннэ татын 200 пала адями тырше. Библиотекалэн вормонъёсыз – со быдэс коллективлэн огкылысь но сюлмысь тыршемез.
Библиотекалэсь нырысь вамышъёссэ но туннэ нуналзэ вера финн-угор но шаертодон литературая отделэн кивалтӥсь Татьяна Николаева.

– Татьяна Васильевна, Национальной библиотекалэсь кылдэмзэ вакчияк тодамы вайытэ вал.

– Ижевск город луэм бере (1918-тӥ арын) калыклы кулэ луиз валтӥсь библиотека. Сое кылдытӥз но нырысетӥ кивалтӥсез луиз Михаил Шитов. Лыдӟиськон юртлэн фондаз быръемын вал 20 сюрс книгаос но газет-журналъёс.

Улон мынэмъя библиотека но вошъяськиз. Нырысь со вал центральной, 1920-тӥ арын луиз областной, нош 1934-тӥ арын – республиканской. Нырысь аръёсаз лыдӟиськон юрт ӵем вошъяз интызэ. 1935-тӥ арын со каръяськиз город шоры – Горький ульчаысь 78-тӥ юртысь кыкетӥ этаже. Татын библиотекалэн дорез вал 1957‑тӥ арозь. Аръёс ортчемъя, со зол вужмиз, нош лыдӟисьёс йылӥзы, кулэ вал выль юрт. Ставрополь крайысь лыдӟиськон юртлэн проектэз вылэ пыкиськыса, асьме библиотекалы проект дасяз архитектор Василий Орлов. Выль юрт интыяськиз Советской ульчае. Со дас поллы бадӟымгес вал азьвылэзлэсь но чакламын 500 сюрс экземплярез возьыны. Коркатуй ортчиз 1958-тӥ арын 17-тӥ тулыспалэ, соку библиотекаын вал 220 сюрс экземпляр книгаос.

Тросэз уг тодо ни, но 1937–1957-тӥ аръёсы библиотека А. Пушкинлэсь нимзэ нуллӥз, 1957-тӥысен 1989-тӥ арозь В. Ленин нимо вал. Тросэз понна али но со «Ленинка» ик кылемын. Пусйыны кулэ, 1989-тӥ арын Ижысь библиотека странаямы нырысетӥез Национальной луиз.
– Библиотекаяды вань шер пумиськылӥсь но дуно документъёсын отделды. Отын трос тунсыкоез, дыр.

– Ваньмыз сямен тунсыко. Та отделын ог 7 сюрс экземпляр документъёс но книгаос (тужгес вужез 1621-тӥ арын гожтэмын), тросэз соос киын гожъямын (рукописной) ай. Та фондын кӧня ке коллекциос. Кылсярысь, «Удмуртиысь книга» люкетэз куинь ёзлы люкиське: национальной, краевой но шаертодон книгаослы. Нырысетӥ люкетэз возьматэ удмурт кылын книгалэсь 1929-тӥ арозь улон сюрессэ. Татысь адӟыны луэ Санкт-Петербургын, Казаньын но Вяткаын удмурт кылын печатлам ужъёсты. Кылсярысь, В. Пуцек-Григоровичен 1775-тӥ арын гожтэм нырысетӥ удмурт грамматикалэсь ксерокопизэ. Татын ик утисько К. Гердлэн, А. Окилэн, К. Митрейлэн, Т. Борисовлэн улэп дыръязы печатлам изданиоссы.

Краевой книгалы сӥзем люкетаз тодматскыны быгатоды 19-тӥ даурлэн шорысеныз кутскыса 1929-тӥ арозь Удмуртиын потэм книгаосын, тужгес вашкалаосыз печатламын 1869‑тӥ арын. Но уката но тунсыко луэ шаертодон люкет. Татын утисько 19-тӥ, 20-тӥ дауръёсысь шаертодонлы сӥзем документъёс. Соос яркыт возьмато Удмуртилэсь историзэ, калыксэ. Та коллекциын утисько нырысетӥ удмурт тодосчилэн Г Верещагинлэн «Вотяки Сосновского края» (1886), «Вотяки Сарапульского уезда Вятской губернии» (1889), Н. Блиновлэн «Языческий культ вотяков» (1898), И. Михеевлэн «Буддисты ли вотяки?» (1901) книгаоссы. Та изданиосты лыдӟисьёс туннэ но туж ӵем юало, учкыло.
– Национальной библиотекаын краеведение ужез нуиськоды тӥ, финн-угор но шаертодон литературая ёзын тыршисьёс.

– Озьы. Шаертодонэз но удмурт литератураез вӧлмытон, лыдӟисьёсмес дорамы кыскон вылысь ик УАССР-ысь Культурая министерство 1969-тӥ арын приказ гожтӥз библиотекаямы краеведенилы но национальной литературалы сӥзем отдел усьтон сярысь. Валтӥсь ужмы: удмурт калыклэн но Удмуртиын улӥсь мукет выжыослэн историзыя но культуразыя материалъёсты люкан, утён но вӧлмытон.
30 ар библиотекаямы ужа ини «Край Удмуртский» клуб. Нырысетӥез пумиськон сӥземын вал удмурт кылбурчилы, публицистлы М. Прокопьевлы. Клублэсь ужзэ 1987-тӥ арозь валтӥз Мария Самсонова, собере Надежда Бочкарёва, бӧрысь Надежда Лимонова, кык арзэ тыршисько ини мон. Та дыр ӵоже 100-лэсь уно пумиськонъёс радъямын, отчы 6 сюрслэсь трос адямиос пыриськизы. Клубе вуылӥзы Финляндиысь, Венгриысь, Эстониысь тодосчиос, Кировысь, Екатеринбургысь но мукет городъёсысь шаерчиос.
Национальной библиотекаысь шаертодон но финн-угор литературая отдел удмурт калыклэсь литературазэ, культуразэ но историзэ утёнъя шыкыс выллем луэ. Туннэ нуналлы татын 9 мурт ужа, отделын 73 сюрс документ утиське. Со пӧлысь 500 книгаос туала форматэ (электрон вариантэ) выжтэмын ини.
– Туннэ нуналлы электрон библиотекады бадӟым-а ини?

– Национальной библиотекалэн фондаз 1 но ӝыны миллионлэсь трос документъёс (книгаос, рукописьёс, газет-журналъёс но мукет). Электрон каталогамы туннэ нуналлы 300 сюрс пала гожъямъёс. Туала улонлэсь бере кыльыны уг яра. Ог дас ар ӵоже ини библиотекамы национальной но шаертодон фондъёсысь документъёсты цифрае выжтэ. Та уж радъяське Удмуртиысь иворъёсъя обществоез азинтонъя целевой программаез но Удмуртиысь кун кылъёс сярысь законэз улонэ пыӵатон улсын.

Валамон ини, берло дыре книгалы ветлӥсьёслэн лыдзы усиз. Национальной библиотекаын гинэ ӧвӧл, быдэс Россиын югдур возьматэ: лыдӟиськон юртъёсы ветлӥсьёс ичигес луо, нош Интернет пыр библиотекае пырасьёс йыло. Кылсярысь, кылем арын библиотекае вазиськемъёслэн лыдзы – ваньзэ-ӧвӧлзэ 457 сюрс мурт, со пӧлысь 426 сюрсэз – виртуальной лыдӟисьёс, Интернет пыр книгаен, иворен, документэн тодматскисьёс.

– Шаерамы потӥсь газет-журналъёс, кылсярысь «Удмурт дунне», туала форматэ выжтэмын ни-а?

– Шаерысьтымы периодика 2005-тӥ арысен цифровать каремын, «Удмурт дунне» – 2008-тӥ арысен. Табере шаертодон но национальной фондъёсысь изданиос, татчы ик пыре «Удмуртиысь газет-журналъёс» коллекция, быдэс дуннелы усьтэмын. Туэ ми чакласьком та коллекциез паськытатыны но «Удмурт дуннелэсь» песятайзэ, «Гудыри» газетэз, цифровать карыны. Электрон вариантэ выжтэмын луозы «Гудырилэн» 1926–1930-тӥ аръёсы потэм номеръёсыз.

Пусйыны кулэ, газеттэс юасьёс-лыдӟисьёс трос. «Гудыриез» утчало шаерысьтымы но кунгож сьӧрысь тодосчиос, краеведениен тунсыкъяськисьёс. Кемалась ик ӧвӧл сое пыр-поч эскерыса потӥз кылбурчи но кылысь кылэ берыктӥсь, али Эстониын улӥсь Надежда Пчеловодова.

– Туала вакытэ паськыт вӧлмемын проектъёсын вырон, Национальной библиотека таиз ласянь маин ушъяськыны быгатэ?

– Проектъёсмы вань гинэ. Удмурт культуралы, историлы сӥземын «Воршуд» интернет-энциклопедия. Та проект 8 бадӟым люкетлэсь кылдэмын, соос пӧлын: «Удмурт книгаос», «Удмуртъёслэн осконзы», «Туала удмурт кырӟанъёс», «Ӟуч-удмурт кыллюкам», «Удмурт дӥськут», «Удмурт сямйылолъёс», «Удмуртъёслэн кылзы но искусствозы» но мукет разделъёс. «Воршудэз» тужгес но трос калык учке. Татчы ик пыртэмын «Удмурт дуннелэн» 2007-тӥ арын поттэм «Удмурт кизилиос» книгаез.

– Национальной библиотекалэсь вордскем нуналзэ кызьы пусйыны дасяськиськоды?

– Ужаса. Юбилейлы сӥзем ужрадъёсмы кутскозы 22-тӥ куартолэзе. Та нуналэ ортчоз «Национальной электрон библиотекаос: шуг-секытъёс но азинскон вамышъёс» калыккуспо онлайн-конференция.

4-тӥ куартолэзе МГУ-ысь профессор, писатель Алексей Варламов М. Калашниковлэн музеяз «Кто есть кто в современной литературе» лекциеныз тодматоз. Сое кылзыны быгатозы вань мылкыд карисьёс чик дунтэк. Со нунал ик Дунчылкыт Михаиллэн собораз Алексей Николаевич ик люкаськемъёсты тодматоз славян письменностьлэн историезлы сӥзем лекциеныз.

28-тӥ куартолэзе ини Ижысь Эшъяськон юртын Национальной библиотекалэн 95 ар тырмонэзлы сӥзем сӥё-дано ужрад ортчоз.
